   Башҡортостан Республикаһының Ейәнсура районы  муниципаль районы 
Ибрай ауылы урта дөйөм белем биреү мәктәбе 

муниципаль дөйөм белем биреү бюджет учреждениеһы
   Фәнни – эҙләнеү эше

«Атай – әсәйҙәребеҙ 

уйнап үҫкән уйындар»
                             Башҡарыусы: Ҡолмөхәмәтова Гөләндәм, VIII класс уҡыусыһы.
                             Етәксеһе:  Акбутина Гөлдәр   Буранбай ҡыҙы,
                                                                   башҡорт теле һәм әҙәбиәте уҡытыусыһы.     
План.

1. Инеш өлөш.

2. Төп өлөш.

    - тышта  уйнала торған уйындар

    - өйҙә уйнаған уйындар

    - ҡышҡы уйындар

    - иртә яҙҙа  уйналған уйындар

    - һыу буйындағы уйындар

    - ҙурыраҡ балалар уйнаған уйындар.

3. Йомғаҡлау.

4.  Ҡушымта.

    Информаторҙар тураһында мәғлүмәт.
 Инеш.
     Был эште бөгөнгө көндә Мифтахетдин Аҡмулла исемендәге  БДПУ- ның физик культура факультетында уҡып йөрөгән Таңһылыу апайым башлағайны. Быйыл йәйгеһен ул әсәйем менән мәктәптә ойошторолған көндөҙгө лагерҙа эшләне. Балаларҙың ялын үткәреү «Йәйләү»программаһы буйынса төҙөлдө. Тап ошонда халыҡ уйындары менән ҡыҙыҡһыныу башланды ла инде. Сөнки  ваҡыт күп, төрлө йәштәге балаларҙы ҡыҙыҡтырырға кәрәк, яңынан - яңы шөғөл уйлап табырға тура килә. Һәм апайым ял итеүселәргә үҙҙәре бәләкәй саҡта уйнаған уйындарҙы өйрәтә башланы. Унан  әсәйем үҙҙәренекен  иҫенә төшөрҙө. Ә беҙгә оҡшаны бит! Саҡ ҡына буш ваҡыт булһа, «12 таяҡ (йә «Боҙоҡ телефон», йә башҡаһын) уйнайыҡ!» - ти башланылар.

      Һуңынан башҡаларҙан да һорашып байтаҡ уйындар яҙып алдыҡ. Бына ошолай үҙенә күрә ғаилә менән эшләгән  эҙләнеү эше килеп сыҡты һәм, әйтергә кәрәк, ул һаман да дауам итә әле. Беҙ яҙып алған уйындарҙы беҙҙең ауыл балалары 1960 - 2010 йылдарҙа уйнағандар.

        Бөгөн, ҡыҙғанысҡа ҡаршы, балалар араһында электән  килгән ошо уйындар онотола бара. Хәҙерге  техник үҫеш ваҡытында  күптәр  буш ваҡыт​тарын  телевизор​ға, телефонға текәлеп йә компьютер уйын​дарына сумып уҙғара. Көндәр буйына Интернет селтәрендәге замана уйындары менән  мауығып, экранға текәлеп, хәрәкәтһеҙ ултырыу һаулыҡ​ өсөн ни тиклем зыянлы икәнен  әйтеп тора​һы ла түгел. Белгестәр  һуңғы йылдарҙа балалар һәм үҫмерҙәрҙең һаулыҡ торошоноң ныҡ ҡаҡшауын билдәләй. Шуға ла  был фәнни - эҙләнеү эшенең  темаһы бөгөн бигерәк тә  актуаль.  

Маҡсатым: балаларҙың үҫешенә файҙалы булырҙай уйындарҙы онотолмаҫ борон яҙып алыу һәм  мөмкин тиклем  тиңдәштәремә өйрәтеү.  
Төп өлөш.
 Балалар уйынын йыл миҙгелдәренә ҡарап  төркөмләргә мөмкин, сөнки 

уларҙың ҡайһы берҙәре – ҡыш, икенселәре – яҙ һәм йәй көндәрендә генә 

уйнала. Бынан тыш өйҙә һәм тышта уйналғандарын айырырға була.   
  Тышта  уйнала торған уйындар.
 Был уйындарҙың үҙенсәлеге шунда: улар барыһы ла шау -  шыулы уйындар, уйын өсөн иркенлек кәрәк һәм иң мөһиме - күп кеше уйнай ала.

1. Аҡ тирәк, күк тирәк.
    Был уйынды бөтә балалар ҙа белә. Уйын шарты ла шул уҡ.

2.  Алырым - бирмәм.
    Берәүһе Мәсекәй әбей була. Ул бер мөйөштә ултыра. Башҡалар  бер - береһенең биленән тотошоп, сылбыр яһайҙар. Уйынсылар һамаҡлайҙар:

- Әбей, әбей, нимә эшләйһең?

- Соҡор ҡаҙам.

- Соҡорҙо нишәтәһең?

- Энә менән еп эҙләйем.

- Энә менән епте нишәтәһең?

- Тоҡ тегәм.

- Тоҡто нишәтәһең?

- Һинең балаларыңды алам!

- Бирмәм!

- Алырым! -тип әбей һикереп тора ла балаларҙы алырға тырыша, ә быныһы:   «Бирмәм» - тип бирмәй. Кемде эләктерә ала, ул ҡаршы яҡҡа сыға ла уның артынан сылбыр яһайҙар. Уйын бер яҡҡа күсеп бөткәнсә дауам итә.

3. Атыш (һуғыш)
    Уйын йәйен дә, ҡышын да уйнала. Йәйгеһен күбеһенсә урманда ойошторола. Уйынсылар 2 -әүгә бүленә лә үҙҙәренә командир һайлай. Бында киноларҙа күргәнсә, «ысын» һуғыш  ҡағиҙәләре буйынса уйналына: ағас мылтыҡтан атып, «дошман»ды «үлтерәләр» ҙә, әсиргә алып, бикләп тә ҡуялар.

4. Аҡтар - ҡыҙылдар.
    Шул уҡ атыш уйыны, тик командаларҙың береһе -  ҡыҙылдар, икенсеһе — аҡтар. Тик уны йәрәбә буйынса билдәләйҙәр.

5. Айғыр талаштырыу.
   Йәйгеһен йәшел үләндә уйналына был уйын. Бесәй табаны үләнен һабағы менән алаһың. Уртаһын берәй ергә һалып, бармаҡ менән ышҡыйһың да саңға бутап алаһың - нығытаһың була инде. Икәүләп шуларҙы эләктереп тартышаһың. Кемдеке тәүҙә өҙөлә, ул еңелә. Өҙөлмәгәне башҡалар менән дауам итә. Уға башҡалары ҡаршы сыға һ.б.
 6. Ашамлыҡмы - юҡмы?
    Бер уйынсы туп менән баҫып тора. Башҡалар ултырырға ла мөмкин. Баҫып тороусы берәй  һүҙ  әйтә лә тупты уйынсыларҙың береһенә ырғыта. Ашамлыҡ булһа -  тота, булмаһа юҡ. Юрамал башҡалар белмәгән һүҙҙе әйтергә тырышалар. Аҙаҡ ролдәр алмашына.

7. Бында еләк күп икән.
   Балалар уратып торалар. Уртала берәү туңҡайып ята. Күмәкләп һамаҡлайҙар:

Бында еләк күп икән,

Айыу - бүре юҡ икән.

Шунан берәүһе:

- Еләк йыйҙым, ултырып ашап алайым әле,- тип «түңгәккә» ултыра. Уныһы һикереп тора ла баҫтыра башлай. Кем тотола - шул айыу була.

8. Баҫтырыш.

    Көтөүсе билдәләнә. Ул барыһын да баҫтыра башлай. Кемде тота, ул уйындан сыға. Уйын башланмаҫ борон  ситтәрәк түңәрәтеп һыҙып,  «сөр» эшләйҙәр. Кемдең берәй ере ауыртҡан, йә  ныҡ арып киткән, ул «Сөр!» - ти ҙә  шул урынға барып тора. Көтөүсе уны тотмай. Уйын бөтәһен дә тотоп бөткәнсе дауам итә. Артабанғы көтөүсе  иң тәүҙә тотолғаны була.

9. Берәм, икәм.
    Скакалкала һикереү оҫталығы кәрәк был уйында, ғәҙәттә, ҡыҙҙар ҡатнаша. 
 Һанай - һанай һикерәләр, төрлөһө төрлөсә.

Берәм: ҡулды алда салыштырып алға 1 тапҡыр һикереү,

икәм: уң аяҡта алға ҡарай 2  тапҡыр һикереү,

өсәм: һул  аяҡта алға ҡарай 3 тапҡыр һикереү,

дүртәм: ҡуш аяҡлап алға ҡарай 4 тапҡыр һикереү,

бишәм: аяҡты салыштырып  алға ҡарай 5 тапҡыр һикереү,

алтам: уң аяҡта артҡа ҡарай 6 тапҡыр һикереү,

етәм: һул  аяҡта артҡа ҡарай 7  тапҡыр һикереү,

һигеҙәм: ҡуш аяҡлап артҡа ҡарай 8 тапҡыр һикереү,

туғыҙам: скакалканы бөкләп тотоп, ерҙең өҫтөнән генә йөрөтөп 9 тапҡыр һикереү,

унам: ҡулды алда салыштырып артҡа ун  тапҡыр һикереү.
 Кем ҡайҙа ҡала, сираты еткәс, шунан дауам итә.

10. Бесәй-сысҡан.
    Был билдәле уйындың шарттары беҙҙә лә шул уҡ, тик бер аҙ уйнағас, ролдәр алышынырға мөмкин.

11. Гөрөлдәк.
    Йәшенмәк уйынының тышта иркендә уйнала торғаны шулай атала. Берәүһе көтөүсе. Ул йөҙөн ҡаплап, бер мөйөшкә ҡарап баҫа. 100-гә (алдан билдәләйҙәр) тиклем һанай.

Гөр - гөр, гөрөлдәк,                                                                                        Йәшенегеҙ тиҙерәк.                                                                                              Эҙләргә сығам хәҙер,                                                                                          Тороғоҙ һәр саҡ әҙер,- тип һамаҡлай ҙа эҙләй башлай. Уйын бөтәһен дә табып бөткәнсе дауам итә. Артабанғы көтөүсе  иң тәүҙә табылғаны була.

Тағы ла бер һамаҡ:

Гөр - гөр әтәс,

Ике тауыҡ, бер әтәс!

12. Гәрәтке (тип  йөрөттөләр. Бура тип тә атала.)
    Был уйын  хәҙер киң таралған городки тигән уйындың бер төрө икән. 

Уйын тәртибе шул уҡ, тик төҙөлгән фигуралар аҙыраҡ: хат, бура, пушка, йондоҙ, уҡ, сәнске, самолет

13. «Знамя»
     Майҙанды 2- гә бүләһең. Ике яғында 2 «знамя». Ул таяҡ башына берәй сепрәк ҡуйып эшләнелә, бик булмаһа, таяҡ ҡына ҡуйыла. Балалар 2 командаға бүленгәс, уйын башлана. Бурыс: бер - береһенең үҙеңдекен һаҡларға, ә күршенең байрағын ҡулға төшөрөргә. Йүгереп китеп барғанда, ҡаршы яҡтыҡылар эләктерһә, уны «ҡатыра». Иптәше  килеп етә алһа, ҡотҡара ла бергәләп китәләр. «Знамя»ны ала алһаң, «дошман» араһынан кире ҡайтып етергә кәрәк. Әгәр «дошман»дың байрағы ҡулға төшһә, урынды алмашалар ҙа тағы ла уйнай башлайҙар.

14. Ишәк.
     Уны малайҙар ғына уйнайҙар. Барыһы ла эйелешеп торалар ҙа ҡулдары менән алдағы кешегә тотоналар. Уйынсы йүгереп килеп «ишәк»кә һикереп  менеп ултырырға тырыша. Аҙаҡ урындарын алмашалар.

15. Йәшерәм яулыҡ.
     Беҙҙең атай - әсәйҙәр был уйынды, ғәҙәттә, ҡырға сыҡҡанда уйнағандар. Уйын тәртибе шул уҡ. Йәшел үләнгә түңәрәк яһап, эс яҡҡа ҡарап ултыралар. Бер уйынсы ҡулына яулыҡ тотоп тыштан уратып йөрөй. Күмәкләп һамаҡлайҙар:
     Йәшерәм - йәшерәм яулығымды
     Йәшел ҡайын төбөнә.
     Һиҙҙермәйенсә һалып китәм
     Бер иптәшем артына.

Кемдең артына һалып китә, шул һикереп тороп, уны баҫтыра башлай.Тотһа, ул көтөүсе булып дауам итә.

16.  Кем һуҡты?
    Бер бала артына әйләнеп тора. Уйынсыларҙың береһе уға ипләп кенә һуға. Арты менән тороусы әйләнә лә кем һуҡҡанын әйтергә тейеш. Белмәһә, тағы ла артына әйләнеп тора. Таныһа, һуҡҡан кеше уның урынын ала.
 17. Киңкерәңкүк.
    Бер бейегерәк кенә урынға ике яғын тигеҙ итеп ҡалдырып, уртаһынан ғына таҡта һалына( ғәҙәттә, берәй кәртәнең һайғауына). Ике осона ике уйынсы ултыра ла аяҡтар менән этеп ебәреп эйәләр. Кем өҫтә - ул һамаҡлай:

Мин күктә,

Һин б..ҡта!

18. Колдун.
     Түңәрәк һыҙыла ла малайҙар уның эсенә инә. Ҡыҙҙар тышта ҡала. Малайҙар йүгереп сығып китергә тырышалар, ҡыҙҙар тоталар. Улар ҡайҙа тотола, шунда туҡтап ҡалалар. Иптәштәре сығып, ҡотҡарып, кире индерергә тырыша. Малайҙар тотолоп бөткәнсә уйын дауам итә.

19. Ҡатырыш.
     Баҫтырыш  уйынының бер төрө. Тик бында баҫтырыусы тейһә, йүгерек ҡатып ҡала. Башҡа дуҫтары килеп, уны «терелтә» ала.

20. Мәскәү күрһәтеү.
      Ҡулдарҙы ҡатырып йоҙроҡлап торорға кәрәк. Ҙурыраҡтар ошо йоҙроҡтарҙан тотоп күтәрәләр. Бының өсөн кәүҙәне тура тоторға, ҡулдарҙы бушатмаҫҡа  кәрәк.
 21. Сусҡа.
     Ул туп менән уйналына. Уйынсылар түңәрәк яһап торалар ҙа бер - береһенә туп ырғыталар. Әгәр туп ҡулға эләкмәй, түңәрәктән сығып китә икән, барыһы ла ҡатып ҡалырға тейеш. Кем ҡыбырлай, йә көлә, ул «с» була. Икенсеһендә ҡалған кеше «су» исеме ала. Уйын шулай «сусҡа» билдәләнгәнсә дауам итә. Ҡайһы берҙә исемдәр икенсе төрлө итеп алына. Мәҫәлән, кәзә, һыйыр һ.б.

22. Себен (Ҡаҡҡыс)
    Бер таяҡты нығытып ергә ҡаҙап ҡуялар. Шуға киртекле ағасты (себен) элеп ҡуялар. 3 аралыҡ билдәләнә. Иң алыҫтағынан башлайҙар. Һуға торған таяҡты ырғытып, себенде осорорға кәрәк. Осоп киткән себенеңде үҙең йүгереп барып алырға тейешһең. Икенсе уйынсы алып өлгөрһә, сират уға күсә. Үҙең өлгөрһәң, икенсе кимәлдән уйынды дауам итәһең.

23. Серек оя.

Балалар 2 командаға бүленә. Уртаға һыҙыҡ һыҙыла. Бер яҡ эс яҡ тип атала, икенселәре - тыштағылар. Тыш яҡта ике оя (түңәрәк) эшләнелә: береһе эстәгеләргә яҡыныраҡ, икенсеһе - уға ҡаршы яҡта.  Ошонда эстәгеләр ҡул алырға барырға тейеш. Бының өсөн 1-се уйынсы тупты тыштағылар яғына һуға. Улар тупты тоторға тырыша. Шул мәлдән файҙаланып, һуғыусы ҡул алырға йүгерә. Алыҫ ояға барып етә алмаҫтай булһа, тәүҙә яҡындағында туҡтала. Ә тыштағылар тупты эләктереп, быға һуғып өлгөрөргә тырыша. Һуҡмайынса кире эскә ырғытырға ла мөмкин. Икенсеһе һуҡҡандан файҙаланып, йүгереп ҡайтып етергә ынтыла.

24. Секрет.
    Быны ҡыҙҙар уйнай. Матур ғына төҫлө, биҙәкле быялаңды үҙең белгән генә ергә  күмеп һалыу ул. Ерҙе бер аҙ соҡойһоң да сынаяҡ ярсығының иң матур ерен генә күрһәтеп, башҡа ерен саң менән ҡаплайһың. Был һинең «секрет»ың. Әхирәт ҡыҙҙарыңа күрһәтеп, маҡтанып алырға ла була. Сынаяҡ ярсығы урынына ялтыр ҡағыҙ, төҫлө быяла булырға мөмкин.
   25. Ултыртыш.
    Туп менән уйнаған тағы ла бер уйын. Балалар түңәрәккә тороп, туп менән уйнай башлайҙар. Кем тупты ергә төшөрә, уртаға ултыра. Ул тик кенә ултырмай - осоп барған тупты тоторға тырыша. Әгәр тота ала икән, үҙен дә, башҡа ултырыусыларҙы ла ҡотҡара - барыһы ла ҡабат түңәрәккә тора.

26. 12 таяҡ (балаган, сүп)
     Бүрәнәгә арҡыры таҡта һалына. 12 бәләкәй таяҡ( сыбыҡ, тапсыҡтар) йыйыла. 12 таяҡ таҡтаның бер яғына һалына ла уйын башланғас, таяҡтың икенсе башына баҫалар. Таяҡтар тирә - яҡҡа һибелә. Бер бала шуларҙы йыйырға ҡала, ҡалғандар йүгерешеп ҡаса, көтөүсе йыйып бөткәнсе йәшенергә тейештәр. Таяғын йыйып бөткәс, ул ҡысҡыра ла эҙләй башлай. Кемде таба, йүгереп барып, таҡтаға туҡылдата ла күргән кешенең исемен әйтә: «Туки - туки, Искәндәр!» Ул уйындан сыға ла башҡаларҙың ҡотҡарғанын көтә башлай. Берәйһе көтөүсегә күренмәй генә килеп, таҡтаға баҫа алһа, тотолғандарҙы ҡотҡара. 12 таяҡты йыйғансы, тағы йәшенергә мөмкин. Уйын бөтәһен дә табып бөткәнсе дауам итә. Артабанғы көтөүсе  иң тәүҙә табылғаны була.

27. Роза, клара, фиалка, мак.
     Уйын өсөн скакалка кәрәк. Ике уйынсы ике яҡтан һикергестең осонан тотоп торалар һәм « Роза, клара, фиалка, мак» тип һанайҙар. Уртала алмашлап һикерәләр. Ҡалһа, башҡалар дауам итә. «Розала ҡалдың» - тиҙәр, һуңынан шунан башлап китә.

28. Соҡорҙағы туп.
     Уйынсылар һәр береһе үҙенә туп һыйырлыҡ ҡына соҡор яһай. Улар бер һыҙатта ғына булырға тейеш.  Соҡорҙоң төбөнә алдан һөйләшелгәнсә, билдәле һанда (ғәҙәттә, 10) ташмы, быяла ярсығымы һалалар. Ҡайһы яҡтан башларға икәнен асыҡлағас, берәү тупты тәгәрәтеп ебәрә. Кемдең соҡорона төшә, ул тиҙ генә тупты тота ла «Стоп!» - тип ҡысҡыра. Уңғансы башҡалар ситкә ҡаса. Тупты тотоусы берәүгә елләй. Тупты тейҙерә алмаһа, соҡоронан 1 ташын алып ситкә ҡуяһың, тейһә, тейгән кешенекен  алып ташлайһың. Алып барыусы ике  яҡтан алмашлап тәгәрәтә. Кемдең ташы бөтә, уның соҡоро күмелә, уйынсы уйындан сыға.

29. Сәнскәк -  бешкәк.

Көлдөртөштөң бер төрө. Бергәләп баш бармаҡтарҙы тотошоп, һамаҡлайҙар:

Сәнскәк, бешкәк,

Майлы икмәгең ҡайҙа?

Ҡутырлы көсөк ашаған.

Ҡутырлы көсөгәң ҡайҙа?

Тирмән аҫтында.

Тирмәнең ҡайҙа?

Тау башында.

Тауың ҡайҙа?

Һайыҫҡанлы ерҙә.

Һайыҫҡаның ҡайҙа?

Ҡаңға башында.

Ҡаңғаң ҡайҙа?

Утҡа янған.

Утың ҡайҙа?

Көл булған.

Көлөң ҡайҙа?

Күккә осҡан.
Һоп!

Барыһы ла ауыҙын йома - теште күрһәтергә ярамай. Кем көлә, шуға наказ бирелә.

30. Таштан атлау.
      Уйын шарты ябай:тик ташҡа ғына баҫып атларға кәрәк. Ҡайһылыр ерҙә таш алыҫ ята икән, ҡулыңда «запасҡа» таш булыуы мөмкин. Уны үҙең менән йөрөтә алаһың.

31. Үс биреш.
      Онотолмай бөгөн дә яратып уйналынған был уйынды баҫтырыштың бер төрө тиергә лә була. Тик бында баҫтырыусы ҡыуып еткәс, «Һиндә - үс!»- тиеп уға тейеп китә. Хәҙер инде «үс»ле баҫтыра башлай. Был уйын хатта иртәгеһенә, икенсе тәнәфестә лә дауам итергә мөмкин. 

32. Таяҡ ырғытыш.
      Быны малайҙар уйнаған. Таяҡтың бер осон ҙур булмаған соҡорға һалалар. Берәү таяҡтың был осона ныҡ итеп һуға. Ул осоп китә. Һуғыусы йүгереп барып ала ла кире ташлай. Әгәр соҡорға ҡабат төшһә, уйынды үҙе дауам итә. Шулай очко йыялар.

33. Төҫ һатыш.
     «Әсәй» төҫтәр әйтеп сыға. Һатып алыусы килә. Әсәй:

- Ниндәй төҫ кәрәк? -тип һорай. Һатып алыусы ҡайһы төҫтө әйтә, шул сығып йүгерә. Тота алмаһа, кире килә лә ултыра.  Һатып алыусы икенсе төҫтө һорай, ә тотолмағанға башҡа төҫтө бирәләр. Аҙаҡ һатып алыусы, «әсәй» алмашына.
  34. Штандыр
   Был - күмәкләп уйнай торған уйын. Бер бала тупты ҡулына ала ла аҫҡа - өҫкә һелтәй - һелтәй һамаҡлай: 

Штандыр - штандыр,

Ыштаны төшөп барғандыр …(кемгәлер)

Исемде әйткәс, тупты бейеккә осора. Кемгә әйтелгән, ул йүгереп килеп, тупты тоторға тейеш. Башҡалар ул: «Стоп!» - тип әйткәнсе йүгерәләр. Туплы уйынсы берәүһен  һайлай ҙа уға нисек барып етеп булғанын әйтә. Мәҫәлән: 3 һикереш тә 5 төкөрөш. Тимәк, 3 тапҡыр һикереп, 5 -те  төкөргәс, һайлағанына барып етергә тейеш. Ҡайҙа барып еткән, шул ерҙән  баяғы уйынсыға  туп менән һуға. Әгәр тейә икән, уға икенсе исем ҡушыла. Бының өсөн туптың ике яғына (ғәҙәттә, ике төҫөнә) 2 исем һайлана. Мәҫәлән, «Һәспей» менән «Мәймүш» (былары балалар бер -  береһен үсекләгән әбейҙәр исеме). Шунан туп тейгән уйынсыға барып һорайҙар:

- Ҡайһы яғы?

Бер яғын һайлай, ләкин әлегә уға исемен әйтмәйҙәр.

Тағы ла һамаҡлайҙар:

Штандыр - штандыр,

Яңы исемде ҡотлап Мәймүшкә!

Хәҙер инде ул - көтөүсе. Уға үҙ исеме менән әйтергә ярамай. Абайламаҫтан ысҡынһа, исем яңылышыусыға  күсә. Ә һуҡҡанда туп теймәһә, уйынды үҙе дауам итә.

35. Энә, еп, төйөн.
    Уйынсылар түңәрәк яһап, етәкләшеп  торалар.  Энә, еп, төйөн һайлана. Улар ошо тәртиптә бер - береһенән ҡалмаҫҡа тейеш. «Энә» арттағыларҙы ҡалдырырға тырышып, түңәрәккә бер инеп, бер сығып йүгерә. Кем ҡала - уйындан сыға.
Иртә яҙҙа уйнала торған уйындар.
    Ҡояш ныҡлап йылыта башлағас та,  олоһо - кесеһе  тышҡа  тартыла. Һәм күмәк кеше  йыйылған ерҙә һәр төрлә уйындар уйлап та табыла. Ер яңы ғына асыла башлағас, ҡарҙан асылған ер бик бәләкәй. Шуға ла уйындар ҙур булмаған майҙанға ҡулайлашҡан.

1. Быяла.
    Ергә 6 квадраттан торған дүртмөйөш һыҙаһың. Алдан уҡ матур, уңайлы ғына быялаңды әҙерләп ҡуяһың. Ул, күбеһенсә, матур ғына биҙәкле сынаяҡ ярсығы була. Уны, ғәҙәттә, ямғыр яуғандан һуң эҙләп сығаһың, сөнки быяла  таҙарып, алыҫтан ялтырап күренеп ята. Быяланы «әпсем - төпсөн» тиеп сихырлап алырға ла мөмкин. Был уйын бер нисә өлөштән тора. Шарты: 1 - нән башлап 6-ға тиклем берәмләп һәр шаҡмаҡҡа быялаңды ырғытыу. Ул һыҙыҡҡа тейергә тейеш түгел. Тейә икән -  ҡалаһың, икенселәр дауам итә лә сиратың еткәс, тағы ла ташлайһың. Шаҡмаҡҡа төшкән ташыңды һыңар аяҡлап һикереп барып алаһың.
  Уйындың икенсе өлөшө ҡатмарлыраҡ: хәҙер инде быяланы артың менән тороп ташларға кәрәк. Барыһын да үтеп сыҡҡас, үҙеңә «өй» алаһың. Бер шаҡмаҡты һайлайһың -  был һинең өйөң.

 2. Гөрләүектән кәмә йөҙҙөрөү.
   Иң шау - шыулы уйындарҙың береһе. Кемдең кәмәһе шәберәк йөҙә, кемдеке аумай, кемдеке алыҫыраҡ китә. Көндән - көн кәмәләр матурая, яҡшыра бара. Гөрләүектәр туҡтағансы дауам итә был уйын.

3. Ералыш.
   Яҡынса 2 -  2,5 метр диаметрында түңәрәк һыҙалар. Уйын ҡоралы -  еҙнәй бүләк иткән бәке. Улар ҡыш буйына бер нисәү булып китергә мөмкин, иң һәйбәтен һайлап алалар. Йәрәбә буйынса берәү башлай. Башлағанда барыһы ла түңәрәктең тыш яғында. Бәкене ергә ырғыталар.Ул сәнселеп торһа, ҡайһылай сәнселгән, шунан тура һыҙыҡ үткәреп, үҙенә ер бүлеп ала. Ә бәке ҡолаһа, уйын икенсе кешегә күсә. Маҡсат: күберәк ер бүлеп алыу. Башҡаларҙың алынған еренә төшһә, «Ҡайһы яғын алаһың?» - тип хужаһынан һорайһың. Һыҙылған сикте юя ла ҡалған өлөшөн үҙенекенә ҡушып ҡуя. Уйын ошолай ер бөткәнсе дауам итә.

4. Ҡатыҡ өйөлөшөү.

Элеккерәк уйындарҙың береһе. Уны, ғәҙәттә, ҡыҙҙар уйнаған. Һәр кем өйҙән матур итеп туҡылған (беҙҙе шулай әйтәләр) ҡатыҡ алып килә. Ул бер төйөрһөҙ, ҡаймаҡ һымаҡ ҡына булырға тейеш. Килгәс, иң тәүҙә кемдеке иң матуры икәнен ҡарайһың. Һуңынан бер - береңдекен эсәһең.

5. Мак.
    Быялалағы һымаҡ шаҡмаҡтар һыҙыла. Уйын шарты шул уҡ: һыҙыҡҡа баҫмаҫҡа. Уйнаусы күҙен йома ла тоҫмал менән баҫа. Үҙе: «Макмы, дуракмы?» - тип һорай. «Мак» -тиһәләр, артабан китә. Һыҙыҡҡа баҫһа, «Дурак» тиҙәр. Унда башҡалар уйынды дауам итә. Ҡалған кеше сиратын көтә.

6. Мөйөш алыш.
      Яҡын - тирәлә бурамы, буш торған трактор арбаһымы булһа, ошо уйын уйнала. Һәр мөйөшкә бер кеше тора. Балалар һаны күберәк булһа, ҡырлап мөйөшһөҙ ергә лә торалар. Берәү - уртала. Уйынсылар йүгерешеп мөйөш менән алмашырға тейеш. Шул арала урталағы береһенең урынын алырға тырыша. Кем мөйөшһөҙ ҡала - шул уртаға сыға.

7. Өйсө.
   Яҙғыһын иң тәүҙә асылған ерҙә өй төҙөп уйнау. Барыһы ла ысын һымаҡ: әсәй һәм балалар, йорт ҡаралтылары, һауыт - һаба, ҡунаҡ саҡырышыу, һый әҙерләү.  

8. Һан.
   Ергә 10 квадраттан торған шаҡмаҡ һыҙалар. Билдәле тәртип буйынса төрлөсә һикерәһең: тәүҙә - уң аяҡта, шунан - һул аяҡта, артабан -  ҡуш аяҡлап, иң аҙаҡта - аяҡты салыштырып. Яңылыш һыҙыҡҡа баҫһаң - ҡалаһың да сиратың еткәнен көтәһең. Барыһын да үтеп бөткәс, өй алаһың. Уны үҙеңсә биҙәп, матурлап ҡуяһың.  Башҡалар был өйҙө аша һикерәләр, һин унда туҡтап ял итә алаһың. Һанды таш тибеш итеп тә уйнайҙар. Тәртибе шул уҡ.

9. Һан (Самаҙыса)
  Күрәһең был уйынды береһе Самаҙы ауылынан отоп алып ҡайтҡандыр инде. Төп шарты: һыҙыҡҡа теймәй генә һикерергә. Бер шаҡмаҡ булған  ерҙә - ҡуш аяҡлап, ике шаҡмаҡ булғанда - аяҡтарҙы айырып һикерәһең. Шулай  һикереп бараһың да кире әйләнеп, тағы ла һикереп ҡайтаһың.

	
	



	
	




10. Сығарыш (өйрәк атыштың бер варианты)
    Ике уйынсы ғына тышта, ҡалғандар түңәрәк эсендә. Тыштағылар эстәгеләргә тейҙерергә тырышып,  ике яҡтан туп ырғыталар. Кемгә тейә, ул сыға бара. Ә эстәге берәү тупты тотоп алһа, сыҡҡан берәүгә «йән» бирә лә ул уйынға ҡушыла. Уйын барыһы ла сығып бөткәнсе бара. Аҙаҡ тыштағылар алышына ла тағы ла дауам итергә мөмкин.

11. Сырмалсыҡ.
    Балалар барыһы ла етәкләшә лә бер - береһенең араһынан сығып, сеймәлешеп бөтә. Бер уйынсы уларҙы ысҡындырырға тейеш.

12. Сәңгелдәк.
   Малдар ҡырға сыҡҡҡас, кәртә бушаңҡырап ҡала. Ғәҙәттә, лапаҫ аҫтына атай - ағайҙарҙан сәңгелдәк эшләтеп алалар. Бында асыҡ ер, ҡояш та төшә, ямғыр төшмәй, ҡоро ла. Арҡанды өҫкә бәйләп ҡуялар ҙа аҫтына киртеп, таҡта һалалар. Һанап өйәләр (шулай тип әйткәндәр), әйләнеп, бейеккә. 

- Ырымбурға барабыҙ, - тип, ныҡ итеп әйләндерәһең дә ҡапыл ебәрәһең. Сәңгелдәк шәп итеп  кире әйләнә. Шул шәп итеп Ырымбурға барыу була инде. (Сөнки әсәйҙәр шәл һатырға тип, Ырымбурға китәләр бит!)

13. Таш тибеш.

Был уйындың шаҡмаҡтары «Быяла»лағы һымаҡ 6 -ауҙан тора. Тик уйын ҡоралы  -  таш һәм уны тибергә кәрәк. Иң тәүҙә уң аяҡ менән бөтә шаҡмаҡтарҙан ташты тибеп йөрөтөп сығаһың. Шунан - һул аяҡ менән, 3-сөлә - ҡуш аяҡлап. Артабан - һынау («экзамен»). Хәҙер, киреһенсә, ташты шаҡмаҡтан тибеп сығарырға кәрәк. Тәүҙә 1 - сенән, 1- нән, 3- сөнән һ.б.  Береһендә лә таш һыҙыҡта туҡтарға тейеш түгел, ундай осраҡта икенселәр уйынды дауам итә. Барыһын да үтәгәс, үҙеңә өй алаһың да төрлөсә  биҙәктәр яһап, матурлап ҡуяһың. Хәҙер инде башҡалар һинең өйөңдә туҡтамай, аша үтергә тейеш. Бөтә шаҡмаҡтар ҙа өй итеп алынып бөтһә, уйын тамамлана. Шуныһы ҡыҙыҡлы: ташлар алдынан төкөрөп -  төкөрөп, ташты  үҙеңсә сихырлап алаһың. «Ҡотло» ташты һаҡлап ҡына йөрөтөргә кәрәк. Уйын бөткәс, йәшереп ҡуяһың, сөнки урлауҙары ла мөмкин. 

14. Тупты тот!
    Бер нисә кимәлдән торған уйынды 2 төрлө уйнарға була. Ер ныҡлап кибеп бөтмәгән ваҡытта уны ҡапҡаға һуғалар, аяҡ аҫты  ҡороғас, һауаға ташлайҙар (сөнки өҫкә ташлағанда алыҫҡа йүгерергә кәрәк була) 

- тупты ташлайһың да ул ҡаҡлығып кире килгәнсе сәпәкәйләп өлгөрөргә кәрәк,

- туп килеп еткәнсе, артта сәпәкәйләйһең,

- тупты артҡа ҡарап тороп ташларға ла  әйләнеп тоторға,

- ҡырын тороп, бер аяҡ аҫтынан ырғытырға ла тотоп өлгөрөргә,

- ҡырын тороп, икенсе  аяҡ аҫтынан ырғытырға.

Әгәр берәйһендә тота алмаһаң, икенсе уйынсылар дауам итә. Сиратың еткәс, ҡайҙа ҡалһаң, шунан дауам итәһең.

Ошо бөтә кимәлде лә  үтһәң, артабан - һынау( экзамен)

Бында бөтәһен дә бер ыңғайы эшләргә кәрәк. Әгәр ҡалһаң, үҙ сиратыңда бөтәһен дә ҡабат башларға тейешһең.

15. Таҫтамал эшләү.
      Яҙғыһын һары сәскәле, матур ҡыяҡлы үлән үҫә. Беҙҙә һары умырзая тиҙәр. Уның япрағы оҙонса һәм ялтырап тора. Шунан балалар таҫтамал яһап уйнай. Бөкләйһең дә йоҡа ғына ҡатламын ҡалдырып, һыҙырып алаһың. Бер һыҙатын һыҙырмай ҡалдыраһың. Буйлы - буйлы таҫтамал килеп сыға. Кемдеке матурыраҡ, тип ярышаһың.
Һыу буйындағы уйындар.
   Йәйге эҫе көндәрҙе бөтә бала - саға һыу буйында үткәрә. Бында һыу инеүҙән тыш та әллә күпме ҡыҙыҡтар уйлап сығарыла. Уйын өсөн тап - таҙа һыу һәм Һүрәм буйының үҙенсәлекле йәйпәк ташы ла етә.

1. Аҡ таш эҙләү.
    Һыу аҫтына сумып, аҡ таш сығарырға кәрәк. Уны табыу- бер эш, ә сығарыр өсөн  ныҡ ҡына тырышырға кәрәк. Сөнки ятыу тәрән, барып еткәнсе тын бөтөргә мөмкин. Ләкин бер аҙҙан ярҙа байтаҡ аҡ таш йыйыла. Һуңынан тағы ла ташлайҙар ҙа кем күберәк сығарыр, тип тағы ла ярыш башлана.

2. Батырыш.
    Әлбиттә, был уйын ысын батырыуҙы аңлатмай.  Күмәкләп сумалар ҙа кем алда сыға, ул башҡаларҙы сығармаҫҡа тырыша. Уныһы быны кире һыу аҫтына төшөрөргә ынтыла. 

3. Американский паплауык.
   Элек балаларҙың  хәҙергесә махсус һыу инеү кейеме булмаған. Малайҙар шортик һымаҡ киң ыштанда һыу ингән. Шунан улар ошо уйынды уйлап тапҡандар. Һыуға төшә башлағас,  ыштандары ҡоро бит инде, ул  ҡабара бара,  ҡабара. Ошо американский паплауык була инде. Ә ҡыҙҙарға ҡыҙыҡ!

4. Баҫтырыш .
   Баҫтырыш уйынының һыуҙағы төрө. Тик бында шәп итеп йөҙә, сума  белергә кәрәк.

5. Дошманды ҡамауға алыу.
   Ятаҡта (тән ҡомға бысранмаһын өсөн, эре таштарҙы түшәп эшләйҙәр) ятҡанда  уйнала. Ташты һыуға тығып алаһың - был дошман баҫып алған ер. Таш кибә башлай - осло таш менән сыйып уратып ҡуяһың. Кипкән һайын ҡамала бара. Кем тиҙерәк ҡамап бөтә, шул еңеүсе.

6. Кем оҙағыраҡ сума.
   «Бер, ике, өс!» - тиҙәр ҙә  һыуға сумалар. Кем иң аҙаҡ сыға,  шул еңә. 

7. Ҡайҙа йәшәйһең?
   Ҡыҙынып, йә йылынып  ятҡанда уйнала был уйын. Ғәҙәттә, 2-әү уйнай. Ташты алаһың да осло таш менән һыҙып, 4- кә бүләһең.

- Нисәүҙән һанайһың? - тип һорайһың. Уйынсылар үҙҙәренә һан һайлай һәм уйын башлана. Алмашлап бер - береһенә һорау бирәләр, икенсеһе яуап бирә.

- Ҡайҙа йәшәйһең? (өҫтәге 1 -се шаҡмаҡтың һорауы)

- Кем булып эшләйһең? (өҫтәге 2 - се)

- Кемгә кейәүгә сығаһың? (аҫтағы 1- се)

- Нисә балаң бар? (аҫтағы 2 - се)

Яуап биргән һайын әйткән һаныңды һанап һыҙа бараһың. Иң аҙаҡҡыһа ҡалған яуабың  дөрөҫ була.

8. Мейес эшләү.
    Ярҙа балсыҡтан бәләкәй генә мейестәр эшләйҙәр. Ул уйынсыҡ ҡына түгел, өйҙәгенә оҡшаған, мөрйәһе лә бар, хатта сыбыҡ -  сабыҡ һалып, ут яғып та була. Бының өсөн  уның үҙен эшләргә, һыларға, ярылһа - шыйыҡларға кәрәк. 
 9. Нисә ҡоймаҡ ашайһың? (Нисә кәләш алаһың?)
   Беҙҙең Һүрәм ташы йәйпәк кенә, һыу өҫтөнән кәйпелтеү өсөн бик уңайлы. Иң әйбәтен эҙләп һайлап алаһың да,  мөмкин тиклем күберәк итеп кәйпелтергә тырышаһың. Шундай оҫталар була: таш һыу өҫтөнән һикерә - һикерә аръяҡҡа сығып етә.

10. Сайымыс.
   Һыу ингәндә иң аҙаҡҡы тапҡыр сумыу сайымыс алыу тип атала. Сумыр алдынан шулай тип әйткәндәр.

Сайымыс - ҡойомос,

Бер ингәндә, бер бурыс.

11. Сигеү сигеш.
     Берәй япраҡмы, үләндеме алаһың да шуны тешләп, тырнаҡ менән йолҡоп, төрлө биҙәк һалаһың. Кемдеке иң матуры, иң үҙенсәлеклеһе булыр?
12. Һыу һибеш, һыу сәсрәтеш.
    Кем иң матур биҙәк сығара, кем йәйғор күрһәтә, тип ярышыу.

13. Һыу аҫтында күрешеү.
     Иң яратып уйналған уйындарҙың береһе. «Әйҙә, күрешәйек!» - тиҙәр ҙә һыуға сумып та китәләр. Аралыҡ алыҫ булһа, аймылышып та ҡуялар.

14. Төрлөсә («бисәләрсә», эт булып, сәпелдәтеп, ҡолас ташлап) йөҙөп уйнау.
     Һыу буйында  бер - береһенән күреп нисек кенә йөҙөргә өйрәнмәйҙәр. Был уйын шул оҫталыҡтарын күрһәтеү була инде.
  Өйҙә уйналған уйындар.
     Беҙҙең атай-әсәйҙәребеҙ үҫкән ваҡытта ауылда телевизор күрһәтмәй. Ҡышын ҡараңғы тиҙ төшә. Бына ошо саҡта улар үҙҙәренә тик өйҙә генә уйнай торған ҡыҙыҡлы уйындар уйлап сығарғандар. Балалар һаны күп булыуы, иркенлек кәрәкмәй. Ҡайһыларын ултырып ҡына, хатта йоҡларға ятҡас та уйнағандар, был уйындар артыҡ тауышлы түгел. 

1. Аҡ - ҡараны кеймәҫкә.
   Уйнаусылар теҙелешеп ултыра. Алып барыусы  һамаҡлай:
 Эйе -  юҡ  тимәҫкә,
 Аҡ - ҡараны кеймәҫкә,
 Зәңгәр, күкте алмаҫҡа,
 Ҡыҙыл төҫтө күрмәҫкә.

Алып барыусы үҙенә оҡшағансы, төҫтәрҙе үҙгәртеп әйтә ала. Шартты аңлатҡас, 
 Һәр береһенә һорау бирә башлай.  Яуапта әлеге һүҙҙәрҙе, төҫтәрҙе әйтергә ярамай.  

- Күлдәгең ниндәй төҫтә? (зәңгәр)

- Һауа төҫөндә.

- Һөт ниндәй?

- Ҡар һымаҡ һ.б.

2. Боҙоҡ телефон.
   Балалар теҙелешеп ултыра. Алып барыусы иң ситтәгенә бер һүҙ әйтә. Ул нисек ишетә, шулай күршеһенә тапшыра. Иң аҙаҡҡы уйынсынан ниндәй һүҙ булыуын һорай башлайҙар. Шунда кем яңылышҡанын беләләр һәм иң артҡа күсереп ултырталар.

3. Исем әйтеш (хәҙер «кала - кала стоп!» тип уйнайҙар)
 Уйынсылар теҙелешеп ултыра. Береһе башлай: бер исемдең тәүге һәм аҙаҡҡы хәрефтәрен әйтә. Үҙе йүгерергә әҙерләнеп тора. Кемдер исемде дөрөҫ атаһа, әйтеүсе ҡасып китә, тегеһе «Туҡта!» - тип ҡысҡыра ла нисә аҙым икәнен әйтә. Шуныңса аҙым булһа, уйынды ул дауам итә.

4. Йәшенмәк.
    Тышта -  гөрөлдәк, ә өйҙә - йәшенмәк. Эстә булғас, был уйын шым ғына уйнала. Йәшенеү урыны - диван, карауат аҫтары, мебель арты һ.б.

5. Кемдең өйө?
   Был уйын, ғәҙәттә, йоҡларға ятҡас уйналына. Береһе кемдеңдер өйөн тасуирлай. Мәҫәлән: ингәс тә ишектән уң яҡта мейес ултыра, уның эргәһендә — аҡ шкаф, артабан -  тағы нимәлер һ.б. Башҡалар был кемдәрҙең өйө икәнен  танырға тейеш. Танығас, икенсеһе әйтә.

6. Көлдөртөш.

Ике төрлө уйнала. Береһендә түбәндәгене һамаҡлайҙар:

Һап - һоп, 

Һуҡыр Яҡуп,  йә

Ҡап та ҡоп,

Йомро Яҡуп.

Барыһы ла ауыҙын йома - теште күрһәтмәҫкә. Кем көлә, шул фантик бирә.

Икенсе варианты: алып барыусы һәр береһенә исем ҡушып сыға. Ул тик шул һүҙҙе генә әйтергә тейеш. Мәҫәлән:

- Исемең кем?

- Кәзә.

- Кем менән киноға бараһың?

- Кәзә һ.б.
 Уйын шулай уйынсы яңылышҡансы, йә көлгәнсе дауам итә. Ул көлһә, фантик бирә. Артабан икенсе уйынсы менән дауам итәләр. Барыһын да үтеп сыҡҡас, фантиктарҙы уйнаталар.

7. Ҡурсаҡ уйнау
   Был уйын ҡыҙҙарҙыҡы булһа ла, йыш ҡына малайҙар ҙа ҡушылып китә: йә берәй нимә төҙөшәләр, йә уйнап та китәләр. Ә ҡурсаҡтарҙың барыһын да үҙҙәре эшләгән. Береһе оҙонораҡ, икенсеһе ҡыҫҡараҡ ҡағыҙҙы сатрашлап бәйләйҙәр ҙә кәнфит тышынан төрлө - төрлө кейем эшләйҙәр. Йә кукуруз «бәпесе»н алып ҡайтып, кейендереп, прическа яһап уйнаталар.

8.  Сиртеш.
   Шашка таҡтаһында ла сиртеш уйнап була. Шашкаларҙы тәүге 2 рәткә теҙеп сығалар. Ҡаршы яҡ та икенсе төҫтәген шулай теҙә. Йәрәбә буйынса кем беренсе, шул сиртә башлай. Үҙенең шашкалары менән ҡаршы яҡтыҡын сиртеп сығарырға тырыша. Ҡайһы яҡтыҡы тәүҙәрәк бөтә - ул еңелә.

9. Сиртеш.
     Элек бөтә балалар ҙа киноға йөрөгән. Кино башланғансы, сиртеш уйнай торған булғандар. Билетта 6 урынлы һан булған. Шуны алмашлап әйтәләр. Мәҫәлән:

- 1

-2 (1-әүленең маңлайына берҙе сиртә)

- 4

- 2 (уға икене сиртә)

Ҡыҫҡаһы: кемдеке нисәгә аҙ, шул тиклем уға сиртәләр.

10. Таҡмы, йопмо?
     Әсәйҙәр борсаҡ ҡыҙҙырған саҡта 2-әү уйнай  был уйынды. Борсаҡты икегә бүлеп һалалар. Берәүһе йәшереп кенә усына ала ла: «Таҡмы, йопмо?» - тип һорай. Шунан борсаҡты һанайҙар. Яуап дөрөҫ булһа, борсаҡты үҙенә ала. Дөрөҫ булмаһа, хужаһында ҡала

11. Үгеҙ йөҙөк. (Йөҙөк һалыш, сүп һалыш)

Теҙелешеп ултыралар. Берәү арты менән тора. Уйынсыларҙың береһенең усына берәй нимә һалып китәләр. 

- Үгеҙ йөҙөк кемдә? -тип һорайҙар.

Дөрөҫ әйтһә, ултыра, уның урынына йөҙөклө сыға.

12. Һәпәләк.

Бер уйынсының күҙен яулыҡ менән бәйләйҙәр. Башҡалар шым ғына таралыша. Көтөүсе ҡапланған күҙ менән уйынсыларҙы тоторға тырыша. Кем тотола  - шуның күҙен бәйләйҙәр. 
 Ҡышҡы уйындар.
   Ҡышын төп уйын ҡоралы - ҡар. Балалар өсөн һыуыҡ та, буран да ҡурҡыныс түгел. Иң мөһиме -  ҡар күберәк булһын да, сана, конькиҙар шәберәк шыуһын.

Алтын тауҙа кем батша?

Боҙ өҫтөндә сәкән һуғыу.

Окоп эшләү. 

Сәпкә атыу (ҡар йомарлап).

Тауҙа сана, саңғы шыуыу.

Таҡтырышып шыуыу.
 Ҙурыраҡ балалар  уйнаған  уйындар.
1. Күҙ ҡыҫыш.
     Егеттәр менән ҡыҙҙар парланышып, уратып торалар.  Берәү  парһыҙ. Ул һиҙҙермәй генә берәйһенә күҙ ҡыҫа. Тегенеһе абайлап,  йәһәт кенә  уның эргәһенә килеп торорға тейеш. Ише парын ебәрмәҫкә тырыша.

2. Ҡайыш.
     Егеттәр артта тора. Ҡыҙҙар - алда. Алып барыусы алдағыларҙың ҡолағына ғына һан әйтеп сығыла. Берәү  парһыҙ. Ул бер һан әйтә. Ошо һан әйтелгән ҡыҙ йүгереп, парһыҙҙың алдына барып торорға тейеш. Пары  уны ебәрмәй, тотоп ҡалырға тырыша. Әгәр ебәрә икән, алып барыусы уға ҡайыш менән һуға. Парһыҙ ҡалған тиҙ генә һан әйтеп, парланырға тейеш. 
 3. Шырпы.
  Йәштәр теҙелешеп ултыралар.  Алып барыусы ипләп кенә икәүһенең усына уртаға бүленгән шырпы һалып китә (ҡайһы берәүҙәр кем менән сығарырға икәнен алдан әйтеп ҡуя). Улар алға сығалар ҙа бер - береһенә  арҡаһын ҡуйып, ике яҡҡа ҡарап торалар.  Алып барыусы: «1,2,3!» -тигәс, әйләнәләр. Икеһе лә бер яҡҡа әйләнһә, ултыралар, ә ике яҡҡа әйләнһә, наказ бирелә: әтәс булып ҡысҡырырға, йырларға, бейергә: өлкәндәр араһында ғына  булһа,  һандуғасҡа һыу эсерергә, һөйгәнеңде бейергә саҡырырға һ.б.
Ҡайһы бер уйындарҙың исеме генә ҡалған, уйын тәртибе онотолған. Мәҫәлән, «Һаҡы таш», «Ма»тигәндәренең нисек уйналғанын хәтерләүсе әлегә табылманы.

Йомғаҡлау.
  Уйындарҙы һораша торғас, шундай фекергә килдем: уйын  сәләмәтлек нигеҙе генә түгел, тормошҡа өйрәтеү мәктәбе лә икән! Балалар өсөн уйын ҡоро хәрәкәт, күңел асыу ғына түгел, бәлки донъя көтөргә әҙерләгән шөғөл дә.

Эйе, халыҡ уйындары беҙҙең иң ҡиммәтле мираҫтарыбыҙҙың береһе. Тик, ҡыҙғанысҡа ҡаршы, һуңғы йылдарҙа был мираҫты бер аҙ юғалта ла башланыҡ шикелле. Хәҙер бәләкәстәр йүгереп уйнау урынына компьютер, ноутбук,  виджеттарҙы ҡосаҡлап ултырыуҙы хуп күрә.  Әллә күпме физик мөмкинлектәре була тороп та, ҡулланмай, ултыраҡ тормош алып барған балалар, ысынлап та, уйландыра.  Борондан килгән уйындары​быҙ ҙа, оҙон көйҙәребеҙ, кейеҙ йә һуғылған балаҫтарыбыҙ, ҡорот һәм бишбармаҡ ише ризыҡ​тарыбыҙ кеүек, беҙҙе ҡылыҡһыр​лаған, тарихыбыҙҙы һөйләгән ҡабат​ланмаҫ хазиналарыбыҙ.
Әгәр  балаларҙа халҡыбыҙҙың үткәненә  ҡыҙыҡһыныу уята алабыҙ икән,  быуындан - быуын күсеп килгән   милли уйындар китаптарҙа ғына түгел, ә ысынбарлыҡта уйналыр һәм йолалар, башҡорт байрамдары яңынан терелер, тип ышанғы килә. 
   Әйҙәгеҙ, беҙҙең атай -  әсәйҙәр уйнаған уйындарҙы өйрәнәйек, уйнайыҡ!  Һаулығыбыҙға ла файҙа булыр, боронғо башҡорт уйындары ла онотолмаҫ.      Ҡушымта 
Информаторҙар тураһында мәғлүмәт.

1. Акбутина Гөлдәр Буранбай  ҡыҙы. 
    Ибрай урта мәктәбендә башҡорт теле һәм әҙәбиәте уҡытыусыһы  булып эшләй,  ауылдың «Ағинәй»ҙәр ҡоро етәксеһе.

2. Ғәлиева Фәнүзә Ғәлийән ҡыҙы.

    Ибрай урта мәктәбенең рус теле уҡытыусыһы.

3. Дауытова Айһылыу Йосоп ҡыҙы.

    Ибрай урта мәктәбенең  техник хеҙмәткәре.

4. Ғүмәров Ғәле Исмәғил улы.

    Ибрай урта мәктәбенең  техник хеҙмәткәре.
5. Иҫәнсурина Фәнилә Шафиҡ ҡыҙы.

    Ибрай урта мәктәбендә башланғыс кластар  уҡытыусыһы  булып эшләй.
6. Киреева Альмира Зәкир ҡыҙы.
    Ибрай урта мәктәбендә технология  уҡытыусыһы  булып эшләй.
7. Ҡолмөхәмәтов Зәкир Вәлитдин улы.

    Колхозда тракторсы булып эшләп, хаҡлы ялға сыҡҡан.

8. Ҡолмөхәмәтова Мәғәфиә Зәкирйән ҡыҙы.

  Хаҡлы ялда, Ибрай урта мәктәбендә уҡытҡан.

9. Ҡолмөхәмәтова Таңһылыу Сабир ҡыҙы.

    М. Аҡмулла исемендәге  БДПУ- ның физик культура  факультетының III курс   студенты.

10. Мырҙабаева Асия Ситдыҡ ҡыҙы.

    Ибрай урта мәктәбендә уҡытып, хаҡлы ялға сыҡҡан. Бөгөн «Һүрәмкәй»  ансамблендә сығыш яһай.

11. Уликанова Нәжиә Миңлебай ҡыҙы.

      Ибрай урта мәктәбенең рус теле уҡытыусыһы.

12. Янбаева Гөлсөм Йосоп ҡыҙы.

      Ибрай урта мәктәбендә  башланғыс кластар уҡытыусыһы  булып эшләй.
